
КъБР-м и Iэтащхьэм тхьэмахуэ къэс ири-
гъэкIуэкI «муниципальнэ сыхьэтым» и зи 
чэзу зэIущIэ щыIащ. Абы хэтащ КъБР-м и 
Iэтащхьэм и Администрацэм и УнафэщI 
Къуэдзокъуэ Мухьэмэдрэ щIыпIэ админи-
страцэхэм я уна  фэщIхэмрэ. 

ЗЭIУЩIЭМ щытепсэлъыхьащ лъэпкъ, къэ-
рал проектхэр ди щIыналъэм зэрыщагъэза-
щIэмрэ илъэсыщIэ дауэдапщэхэм зэры зы-
хуагъэхьэзырымрэ. 

«Нэхъапэхэм хуэдэу, Iэтауэ едгъэкIуэ-
кIынукъым илъэсыщIэ дауэдапщэхэр, ауэ 
сабийхэм я нэгу зегъэужьын, гулъытэ яхуэ-
щIын  хуейщ», - къыхигъэщащ КIуэкIуэм. 
Уэрамыщ хьэ хэр ягъэщIэрэщIэн папщIэ 
уэздыгъэ, хьэп шыпыщIэ къамыщэхуу 

Газетыр и чэзум къы пIэ-
ры хьэныр пощтзехьэм и 
лэжьэкIэм куэдкIэ зэре-
лъытамкIэ мыарэзы гъуэ-
тыгъуейщ. Арагъэнщ зи 
фIы щIэ псалъэ къы тIэ-
рыхьа ди щIэджыкIакIуэ, 
Нарткъалэ щыщ Тэнащ Эм-
мэ езым и унэр зи нэIэ щIэт 
пощтзехьэ Къурмэн Ок-
санэрэ (сурэтым) абы и 
лэжьэгъухэмрэ яхуиIэт щыт-
хъур ди деж къыщIэсар. 

«ИЛЪЭС куэд хъуауэ си нэ 
къыхуокI Нарткъалэ дэт ет-
хуа нэ пощт IуэхущIапIэм и лэ-
жьакIуэхэм ину берычэт бе-
сын яжесIэну, псоми зэ хахыу 
фIыщIэшхуэ яхуэс щIы ну. Га-
зетым Iэ теддзэн, къытхуа-
хьын хуей хъуми, пенсэ къы-
щы тIэрыхьэкIи унэм къекIуа-
лIэр, хьэблэм къыдыхьэр 
 пощтзехьэращи, си фIэщ 
хъур къым дэ ды щып сэу, Тэр-
чокъуэм и цIэр зезыхьэ уэра-
мым тет 87-нэ унэр зи нэIэ 
щIэт Къурмэн Оксанэ хуэдэу 
зи IэнатIэм гурэ псэкIэ бгъэ-

АПХУЭДЭ пшыхь гуапэхэм ящыщщ 
Бахъсэн щIыналъэм Анэм и махуэм и 
щIыхькIэ къыщызэрагъэпэща гуфIэ-
гъуэ концертыр. Абы кърагъэблэ гъат 
«Унагъуэ нэхъыфI-2022» зэ пеуэм 
жыджэру хэта уна гъуэхэм я унэгуа-
щэхэр, Украинэм щекIуэкI дзэ опера-
цэ хэхам зи бынхэр ираджа анэхэр, 
жыла гъуэм пщIэ щызиIэ, щIэблэ 
узыншэ гъэсэным зи гуащIэ езыхьэлIа 
бзылъхугъэ щыпкъэ хэр. Анэ лъа-
пIэхэм, анэшхуэ IэфI хэм ехъуэхъуну, я 
пщIэр яIэтыну зэхуэсым зыкърагъэ-
хьэ лIат щIыналъэм и унафэщIхэм, 
абы щылажьэ IуэхущIапIэхэм я лIы-
кIуэхэм.  

- Анэхэм я махуэр -  быным ятеуб-
гъуауэ, лъагъуныгъэ къабзэкIэ ахэр 
ягъэхуабэу, ахэр гъуэгу захуэм тегъэу-
вэным зи гуращэ псори хуэгъэпсауэ 
 дунейм тет бзылъхугъэ щыпкъэ хэм  
иджыри зэ гулъытэ яхуэпщIыну, пса-
лъэ  дахэ куэд яжепIэну зихуэдэ 
щымыIэщ, - и хъуэхъум къы хигъэщащ 
Бахъсэн район  администрацэм и Iэ-
тащхьэ Балъ къыз Артур. - ФIыщIэ ин 
фху зощI анэу щыIэ псоми: мыбдеж 
кърихьэлIахэми къэ  мы кIуэфахэми. 
Фи бынхэм, унагъуэм я гулъытэ фы-
щымыщIэу, узыншагъэ быдэ фиIэу 

КIуэкIуэ Казбек иригъэ-
кIуэкIащ инвестицэ  про  е- 
кт хэр зэрагъэзащIэм щы -
тепсэлъыхьа зэIущIэ. Абы 
хэтащ КъБР-м экономикэ 
зыужьыныгъэмкIэ и ми-
нистр Рахаев Борис,   про-
мышленнос тым, энергети-
кэмрэ са тум кIэ и министр 
Iэхъуэбэч Щамил, Нал-
шык къалэм и администра-
цэм и унафэщI  Ахъуэхъу 
Таймураз сымэ. 

ВОЛЬФРАМЫМРЭ мо-
либденымрэ къыщIэзых, 
абы елэжь комбинатыр, 
Тыр ныауз щызэтеуб лэ жы-
ным нэхъыбэу теухуат зэIу-
щIэр. ЗэрыжаIэмкIэ, ухуэ-
ныгъэхэр яубзыхуа пIа -
лъэм тету йокIуэкI. Лэжьы-
гъэхэр къызэтемыувыIэн, 
зыхуэныкъуэ псори и чэзум 
ягъуэтын папщIэ, респуб-
ликэм и Iэтащхьэм унафэ 
ищIащ а ухуэныгъэхэм зи 
мылъку къыхэзылъхьэхэм 
нэхъ жыджэру ядэлэжьэ-
ну. «Мы ухуэныгъэр УФ-м и 
Пре зидентым и унафэкIэ 
идогъэкIуэкI икIи къэрал 
мыхьэнэ иIэщ», -  къы-
хигъэ белджылыкIащ КIуэ-
кIуэм. 

КъищынэмыщIауэ, къу-
лы  къущIэхэр тепсэлъы-
хьащ Къэбэрдей-Балъкъэ-
рым индустрие, техно-
парк хэр къыщызэгъэпэ-
щы ным. Абыхэм ящыщ 
Нал    шык къалэм и про -
мыш леннэ щIыпIэхэм 
язым щаухуэнущ, ди щIы-
налъэм промышленность 

  Быным  къабгъэдэкI
гуапагъэр зыхуэгъэзахэр

фи щIэблэм Тхьэм куэдрэ факIэлъи-
гъэплъ. Я фIыгъуэ, гуфIэгъуэ куэд 
 флъагъуну си гуапэщ, ди анэ лъа-
пIэхэ!

Пшыхь гуапэм и утыку кърашащ 
«Унагъуэ нэхъыфI-2022» къэралпсо 
зэпеуэм и щIыналъэ Iыхьэм къыхэ-
жаныкIа  уна гъуэхэр. Апхуэдэхэт зэ-
пеуэм и «Къуажэдэс унагъуэ» унэ  тIы-
ныгъэм ехъулIэныгъэ къыщы зыхьа 
Бжэмбейхэ Хьэмидрэ ФатIимэрэ я 
унагъуэр, «Унагъуэр лъэпкъ хабзэм и 
 хъумакIуэщ» унэтIыныгъэм  пашэ щы-
хъуахэм яхэхуа Жыгунхэ Борисрэ 
Марьянэрэ, «Ды щэ» унагъуэ» унэ тIы-
ныгъэм ещанэ увыпIэр зыщы-
хуагъэфэща нэхы жьыфI хэу Щоджэн-
хэ Сэфаррэ Риммэрэ. Пшыхьым 
 кърихьэлIахэм я Iэгуауэм щIэту, а уна-
гъуэхэм иратыжащ щIыхь тхылъхэмрэ 
фэеплъ саугъэтхэмрэ. 

АдэкIэ утыкур хуит хуащIащ 
 махуэшхуэ концертым хэтхэм. 
 Анэ-хэм, анэшхуэхэм папщIэ абы 
щы Iуащ уэрэд дахэхэр, усэ куп -    
щIа фIэхэр. Концертыр  къы   зэ гъэ- 
пэщыным, ар гукъи нэжу егъэ-
кIуэкIыным я зэ фIэкI ирахьэлIащ 
Бахъсэн районым Щэн хабзэмкIэ и 
унэм и лэ жьакIуэхэм,  школхэмрэ 

сабий садхэмрэ я гъэсэнхэм. 
Налшык дэт «ДыгъафIэ къа лэ»  

ТворчествэмкIэ сабий академиеми 
щекIуэкIащ Анэм и махуэм ехьэлIа 
Iуэхугъуэ куп щIа фIэхэр. «IэпщIэлъа-
пщIагъэм и алыфбей» творческэ зэ-
гухьэныгъэм хэт ныбжьы щIэхэм езы-
хэм ящIа хьэпшып, сурэт цIыкIу хуэ-
дэхэр  Анэм и махуэм я мамэхэм 
 тыгъэ  хуащIащ. Абыхэм я лэ жьыгъэр 
иунэтIащ сабийхэр Iэп щIэ лъап щIа-
гъэм хуэзыгъасэ егъэ джакIуэ Iэзэ 
Арахъэ Эльмирэ. Щэбэтым ири-
хьэлIэу сабийхэм хьэзыр ящIакIэт я 
тыгъэ  гуапэ цIыкIухэр. Хьэпшып зэ-
мы лIэужьыгъуэ цIыкIухэр, су рэтхэр, 
нэгъуэщI IэрыщIхэр ныб жьыщIэхэм я 
анэхэм иратащ. Шэч къызытумыхьэнщ 
я сабийхэм хуагъэхьэзыра тыгъэ цIы-
кIухэм анэхэр хуабжьу зэрыщыгу-
фIыкIар. 

Аруан щIыналъэми къы щы зэ ра-
гъэпэщащ Анэм и махуэм  хуэгъэпса 
зэхуэс гукъинэжхэр. Псыкуэд дэт 
курыт школым  гуфIэгъуэхэр щра-
гъэкIуэкIыу иIэ пэш Iэхуитлъэхуитыш-
хуэм щызэ хуашэсащ анэ быны фIэ-

хэр, анэш хуэ Iумахуэхэр. КъащIэхъуэ 
щIэблэхэм фIы гъуэшхуэу яIэ, я гъа-
щIэр яхуэзыгъэдахэ, дунейр яхуэ-
зыгъэнэху а бзылъхугъэхэм я нэгухэм 
гуапагъэрэ хуабагъэрэ къищырт. Да-
уи, быным къабгъэдэкI дэтхэнэ гуа-
пагъэри гулъытэри зыхуэбгъадэ хъун 
щымыIэ лъапIэныгъэщ анэм и деж-
кIэ. 

Школым и егъэджакIуэхэу Къал-
мыкъ Лизэрэ УанащIэ Ло рэрэ я нэIэм 
щIэт сабийхэм псалъэ дахэ, гуапэ 
куэд хужаIащ я ма мэхэм, нанэхэм. 
Усэхэм къеджащ а цIыкIухэр, уэрэд-
хэр жаIащ, къэфащ, джэ  гуащ. Зэ-
хуэсым кърихьэлIахэм игуми и псэми 
къабгъэдэкIыу ехъуэ хъуащ курыт шко-
лым и унафэщI Чым Мадинэ, ди 
респуб ликэм и жы лагъуэ лэжьакIуэ 
цIэрыIуэ Марыщ Розетэ, «Урысейм и 
гугъапIэ» къэралпсо жы лагъуэ зэ-
гухьэныгъэм КъБР-м щиIэ къудамэм 
и унафэщI Черновэ Алёнэ, Аруан 
 щIыналъэм щиIэ къудамэм и пашэ 
Уэз Ленэ, Къэхъун дэт курыт школ 
 №2-м и егъэджакIуэ Шыбзыхъуэ 
 Хъам синэ. 

ЗэIущIэ дахэм кърихьэлIа анэхэм, 
анэшхуэхэм папщIэ  концерт ятащ 
еджапIэм и творческэ гупым, Тхьэ-
гъэлэдж Марьянэ зи унафэщIым. 

Анэхэм яхуэгъэза зэхуэс хьэ лэмэт 
щекIуэкIащ Нарткъалэ дэт «Нэхунэ 

ЩIыналъэм  зезыгъэужьыну  Iуэхугъуэхэр щIыхьыжащ икIи ар ира-
гъэжьэнущ 2023 гъэм и 
щIышылэ мазэм. Апхуэдэ 
IуэхущIапIэ дыдэ Аруан 
 куейм щаухуэну жаIэ. 

Гулъытэ хуащIащ рес-
публикэм и хьэщIэщхэм-
рэ узыншагъэр щызэтра-
гъэувэж зыгъэпсэху пIэ-
хэм рэ. Абы теухуауэ щIы-
налъэм и къалащхьэм 
проект зыбжанэ щагъэза-
щIэ. Псом хуэмыдэу йо-
лэжьыж Лениным и цIэр 
зезыхьэ уэрамым тет 
хьэщIэщым, курорт полик-
линикэм, «Терек» сана-
торэмрэ Лермонтовым и 
цIэр зезыхьэ уэрамым  
тет, Хьэ тIо хъу щыкъуей 
жыг хадэм и ихьэпIэм и 
гъунэгъуу щы тымрэ. Псо-
ри зэ хэту цIыху мини 7 зы-
щIэхуэн Iуэху щIа пIэхэр 
яухуэну яубзыхуащ. 

ЗэIущIэм хэтахэр теп сэ-
лъыхьащ Налшык къалэм  
и зыгъэпсэхупIэ, нэгу зе-
гъэужьыпIэхэр къы зэ ра-
гъэ щIэрэ щIэжами. Пса-
лъэм папщIэ, Налшыкып-
сым и Iуфэхэр зыхуей 
 зэ рыхуагъэзам, зэ  рагъэ-
быдам я гугъу ящIащ. 
ЯтIэпс хущхъуэм и унэм и 
лэжьыгъэр зэ теублэжын 
зэрыхуейм гу лъитащ рес-
публикэм и Iэ тащхьэм. Абы 
и теплъэ телъыджэр къы-
хуэнэу, архитектурэм и 
щIэщыгъуэ гуэрхэри хэлъу, 
нобэрей мардэхэм къезэ-
гъыу къэ гъэщIэрэщIэжын, 
и Iэ гъуэблагъэм парк щыу-
хуэн хуейщ, Iэтащхьэм зэ-
ры жиIамкIэ.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

псын щIэм зыщрагъэужьын 
папщIэ. Фигу къэд-
гъэкIыжынщи, абы теу -
хуауэ КIуэкIуэр иджыб ла-
гъэ хуэзат УФ-м и Правите-
льствэм и УнафэщIым и 
къуэдзэ, промышленнос-
тымрэ сатумкIэ и министр 

Мантуров Денис. Абы 
 КъБР-м и Iэтащхьэм къы-
ди Iыгъащ мы инвестицэ 
проек тыр. ЩэкI къы щы-
щIагъэкI заводышхуэ 
 КъБР-м щыухуэныр зи 
жэрдэмыр, абы зи мылъку 
хэзылъхьэр мыбы теухуауэ 

лажьэ IуэхущIапэшхуэхэм 
ящыщ зыщ. 

ЗэIущIэм къызэрыщыха-
гъэ щамкIэ, Бахъсэн къа-
лэм дэт дэрбзэр фабри-
кэм зрагъэубгъун папщIэ, 
цIыху 250-рэ щылэжьэфу 
ухуэныгъэщIэхэр къыпа-

щыIэмкIэ зэфIагъэ кIы нущ. 
«Апхуэдэ щIыкIэкIэ къыдэдгъэхуа ахъшэр 

дзэ Iуэху хэхахэр щекIуэкI щIыпIэм щыIэхэмрэ 
абыхэм я унагъуэхэмрэ хуэдутIыпщынущ», - 
жиIащ республикэм и Iэтащхьэм. Къапщтэмэ, 
ди республикэм щыщу дзэ Iуэху хэхахэр 
щекIуэкI щIыпIэм щыIэхэм хурагъэшэну ерыс -
къыхэкIымрэ хьэпшыпхэмрэ ягъэхьэзыр. 

Сабийхэм папщIэ къызэрагъэпэщ хабзэ 
илъэ сыщIэ зэхыхьэхэр алъандэрэ зэре кIуэ-
кIам хуэдэу къэнэжынущ. ИлъэсыщIэ саугъэт-
хэмрэ IэфIыкIэхэмкIэ псом япэу ягъэгушхуэ-
нущ зеиншэхэр, унагъуэ хуэмыщIахэм щыщ-
хэр, дзэ Iуэху хэхахэр щекIуэкI щIыпIэм щы-
Iэхэм я бынхэр, Херсон областым къикIауэ 
Къэбэрдей-Балъкъэрым щыIэхэм я сабий- 
хэр. 

дэт щыIэу, - къытхуеIуатэ Тэ-
нащ Эммэ. - И къалэныр нэ-
гъэсауэ зэригъэзащIэм нэ-
мыщI, Оксанэ инми цIыкIуми 
гуапэу яхущытщ, дэтхэнэ зы-
ми бзэ къыхуегъуэтыф, уи гу-
къыдэжыр къыпхуеIэт икIи, 
хузэфIэкIмэ, зэрызыхуэбгъа-
зэхэри къыпхуещIэ. 

Дэтхэнэ IуэхущIапIэри къы-
зэ рацIыхур унафэщIращи, 
пощтым ущыкIуэкIэ, езы Оз-
доевэ Тамари абы игъэлажьэ 

хъыджэбзищри я унэ уихьам 
ещхьущ къызэрыпIущIэр. Я 
цIэ къизмыIуэу къысхуэгъэ-
нэнукъым а IуэхущIапIэ ды-
дэм щылажьэ, унафэщIым и 
къуэ дзэ Азэмэт Анжели, опе-
ратор Мэхьэмэд Альбини. 
Сыт хуэдэ IуэхукIэ уабгъэ ды-
хьэми, пщIэрэ нэмысрэ яды-
бо лъагъу хъыджэбзхэм,   
ущIэ кIуар зэфIамыгъэкIауи 
 укъы щIа гъэкIыжынукъым. 
Си псалъэр къыздаIыгъщ си 
гъу  нэ гъухэу Къэшэж Нинэ, Iэ-
хъуэбэч Нинэ, Болэт ФатIимэ, 
Золотарёвэ Аннэ, Фэнзий Ма-
динэ сыми. 

«Кърамылъхьауэ пIэрэ?» 
жыс Iэу, махуэм и кIыхьагъкIэ 
си пощт илъхьэпIэр згъэхъуу 
апхуэдэщ, «Адыгэ псалъэр» 
къыщахьынур къысхуэмыгъэ-
су. Диным, гъэсэныгъэм, 
адыгэ гъащIэм ятеухуа 
 тхыгъэ нэхъыбэ къытевдзэну 
ди гуа пэщ. Газетым и лэ жьа-
кIуэ псори фщIэнрэ фтхынрэ 
вгъуэ ту, цIыхухэм я гум фы-
лъэ  Iэсыфу узыншэу Тхьэм 
фигъэлажьэ!» 

ИлъэсыщIэ дауэдапщэхэр зэрекIуэкIынур 

ФIыщIэЗи IэнатIэм хуэпэж пощтзехьэхэр

Зэхуэсхэр

ЗэIущIэхэр

Бахъсэн

Налшык

НарткъалэПсыкуэд

ЩэкIуэгъуэм и иужьрей махуэхэм къыщыщIэдзауэ дыгъэгъазэм и 
пэщIэдзэхэри хыхьэу ди республикэм щокIуэкI Анэхэм я махуэр гъэ лъэ пIэ  
ным хуэгъэпса Iуэху гъуэхэр. Ахэр къызэрагъэпэщ республикэм социальнэ 
зыу жьыныгъэмкIэ и IэнатIэ зэ мы лIэужьыгъуэхэм, район администра-
цэхэм, щIы пIэхэм щы лажьэ еджапIэхэмрэ сабий гъэ са пIэхэмрэ. 

цIыкIу» («Светлячок») сабий садми 
(унафэщIыр Шыбзыхъуэ Индирэщ). 
IуэхущIапIэм илъэс куэд лъандэрэ 
щылажьэ, абы адыгэбзэр ще зыгъэдж 
Анимокъуэ Мадинэ я  пашэу,  садым 
екIуалIэ сабий гуп нэхъыжьхэм ящыщ 
зым и гъэсакIуэхэу Уэрэзей Зулетэрэ 
Кул Раметэрэ къызыхуэт щы мыIэу 
ягъэхьэзыращ Анэм и махуэщIым еп-
ха зэхуэс купщIа фIэ. Я мамэхэр зра-
гъэблэгъа зэIущIэм цIыкIухэр къыщы-
фащ, усэхэм къыщеджащ, уэрэдхэр 
щыжаIащ. Мадинэ и унафэм щIэту 
сабийхэм ягъэуващ «Мамэ и гулъытэр 
псоми тхурокъу» теплъэгъуэ цIыкIур. 
Анэм и ролыр игъэзащэIу абы щыджэ-
гуащ Нарткъалэ дэт курыт школ №2-м 
адыгэбзэмрэ литературэмрэ щезы-
гъэдж Жыласэ Заремэ. Зэ хуэсым 
 кърихьэлIахэм гунэс ящыхъуащ ялъэ-
гъуа псори. ЦIыкIухэм я анэхэм тыгъэ-
хэр иратри, IэплIэ гуапи хуащIыжащ. 

Апхуэдэу гукъинэжу ди республикэм 
щагъэлъапIэ бзылъ хугъэу щыIэм я 
нэхъ IэфIым,  гуапэм, псэ хьэлэл зыIут 
анэм и махуэр. 

ТАМБИЙ  Линэ. 



Журналистхэм я 
щIэныгъэм хагъахъуэ

Ди щIыр тэмэму 
гуэшауэ собж

Илъэс щэщI 
гъуэгуанэ

Дунейм
щыхъыбархэр



Теубгъуэным  и  зэчыр

Ди щIэджыкIакIуэ 
лъапIэхэ!

Тхьэшхуэр зи фIэщ 
хъуа япэ бзылъхугъэ

Къаитбей и зэманым 
къэхъуа гуэр



Футболым и хэкур Инджылыз къэ-
ралыгъуэрауэ щытми, Кавказ щIы-
налъэм ис лъэпкъхэр а спорт 
лIэужьы гъуэм хуаIэ лъагъуныгъэм-
кIэ ар къэзыгъэщIахэм си фIэщ 
 хъуркъым къакIэрыхуу. Апхуэдэщ ди 
республикэри. Мы тхыгъэр зытеу-      
хуар «Спартак-Налшык» клубым и 
тхы дэм нэхъ дрипагэу къыхэнамрэ 
зи зэфIэкIымрэ щIы хьымрэ лъагэу 
 къекIуэкI, илъэс  куэдкIэ ко мандэм и 
капитану щыта, ноби  республикэ 
футболым сабий гъэсакIуэу хуэ ла-
жьэ Наурыз Басирщ.

ДИ «Спартак» командэ пашэр                   
1935 гъэм щэкIуэгъуэм и 3-м къы-          
добжэ.            Абы «Динамо», «Автомоби-
лист», «Эльб рус» фIэщыгъэцIэхэр   
щызэ рихьа илъэс   хэри щыIащ. Ауэ и 
дэ щIа кIуэхэм нэхъ яфIэкъабылыр                     
пIа лъэ кIыхькIэ зэрихьа «Спартак» 
цIэрщ.

Командэм къэралпсо зэхьэзэ-        
хуэм хиубыдэу джэгун щыщIидзар 
Хэку зауэшхуэ нэужьырщ. Япэ 
илъэсым абы Кавказ Ищхъэрэ гу-
пым етхуанэ увыпIэр къыщихьащ. Ко-
мандэщIэм дежкIэ ар ехъулIэныгъэу 
къалъытэрт.

1959 гъэм «Спартак»-м зыIэригъэхьа 
ехъулIэныгъэхэм я фIыщIэкIэ, союзпсо 
чемпионатым и «Б» классым щыджэ-
гуну хуит ящI. Ди щIалэхэр илъэсихкIэ 
ику ит ехъулIэныгъэхэр яIэу мыбы хэ-
тащ. Урысей Федерацэм и кIэух зэ-
пеуэм текIуэныгъэ къыщехьри, 1966 
гъэм «А» класс зи зэфIэкI нэхъ лъагэ 
гупым хагъэхьэ, икIи ди футболистхэм 
спортым и мастер цIэ лъапIэр 
къыфIащ.

СССР-м и чемпионатым и япэ лигэм 
щыджэгуа илъэсхэрщ щIалэгъуалэр 
куэду футболым дихьэх щыхъуар. 
Лъэпкъым и лIыхъужьу  къалъытэрт 
икIи егъэлеяуэ иригуфIэрт 1964 гъэм 
Тбилиси и «Ди намо» командэм хэту 
Iэпщэ Александр чемпион зэрыхъуам. 
Абы и  джэ гукIэм еплъыну, гъуэгуанэ 
кIыхьыр къатемыхьэлъэу Куржым кIуэ 
ди цIыхухэр мащIэтэкъым.

МинитI гъэхэм я пэщIэдзэм (Кра с-
ножан Юрий я тренеру) гукъэкIыж 
 дахэу къытхуэна ехъулIэныгъэхэр 
«Спартак» командэм зыIэрегъэхьэ. 
Урысей Федерацэм и гуп нэхъ лъэ-
щым япэ дыдэу щыджэгуну зрегъэ-
хъулIэ. Зыри зыщымыгугъа текIуэ-
ныгъэш хуэ хэмкIэ мащIэрэ дигъэ-
гуфIакъым ди командэм. Уеблэмэ 
Урысей Феде рацэм и Премьер лигэм  
и япэ  къе кIуэкIыгъуэм бжьыпэр              
щиу  быдам нэхъ командэ цIэрыIуэ-         
хэр щыхигъэщIаи къэхъуащ. Ауэ, ди 
жа гъуэ зэрыхъунщи, апхуэдэ ехъу-
лIэныгъэш хуэхэр къэзыгъэлъагъуэ 
футбол клуб уиIэн папщIэ мылъкушхуэ 
тумыгъэ кIуадэу хъунукъым. Ди рес-
публикэм апхуэдэ лъэкIыныгъэ зэрыб-
гъэдэ мы лъым къыхэкIыу, фIыуэ тлъа-
гъу ко мандэр къикIуэтыжащ.

Куэшмэн Алия Псыгуэнсу 
къуажэм щыщщ, и ныбжьыр 
илъэси 9 мэхъу, 3-нэ классым 
тху защIэкIэ щоджэ. Пщащэ 
цIыкIум псэущхьэхэр фIыуэ 
елъагъу, псом хуэмыдэу хьэ-
хэр. Хьэ лIэужьыгъуэу щы-
Iэм, ахэр зэрысэбэпым, 
 ныб жьэгъу пэжу зэры щы-
тыфым - куэдым хещIыкI 
икIи абы-хэм ятеухуауэ сыт 
щыгъуи щIэщыгъуэ гуэрхэр 
къелъыхъуэ, йоджэ, зрегъа-
щIэ. Пщащэр балигъ хъумэ, 
псэущ  хьэхэм еIэзэ дохутыру 
еджэну хуейщ. 

КУЭШМЭН Алия гимнас-
тикэми дехьэх - илъэсищ 
 хъуауэ абыкIэ дерсхэм ма-
кIуэ. Абы зыкъегъэлъагъуэ 
«Нимфы» гупым яхэту. И гъэ-
сакIуэ Джэршыш Марьянэ 
 къригъэлъагъу щапхъэхэм, 
кърит чэнджэщхэм тету абы 
ехъу лIэныгъэхэр зыIэрегъэ-
хьэ. Гупым зэрыхэтым  нэ мыщI, 
езыри щхьэхуэу къофэ, зэпе-
уэхэм макIуэ. Алия зыди-
хьэххэмрэ зыхэтхэмрэ и анэм 
къыхуегъэдахэ, трегъэгушхуэ, 
хуеунэтI. 

Пщащэ цIыкIум ехъулIэ-
ныгъэхэр щиIащ Налшык 
 къафэм теухуауэ щекIуэкIа 
«Си Урысей» II урысейпсо зэ-
пеуэм, Кисловодск «Къа фэм 
и телъыджэхэр» X урысейпсо 
зэпеуэм, ЕсэнтIыгу «Лъага-
пIэщIэхэр» лIэужьы гъуэ куэду 
зэхэт зэпеуэхэм. Железново-
дск щыIа «ХъуэпсапIэм и ку-
бок» зэпеуэм япэ нагъыщэр 
зиIэ лауреат щы хъуащ.

Алия унэм щиIэщ и щIыхь 
тхылъхэр, кубокхэр, медалхэр 
щихъумэ плIанэпэ гъэ-
щIэрэщIа. Зэпеуэ къэси абы-
хэм я бжыгъэм къыхохъуэ.  «Си 
текIуэныгъэхэм сытрагъэгуш-
хуэ нэхъри сегугъуну, нэхъыбэ 
зэзгъэхъулIэну, сыкъэмыу-
выIэну! Сэ гугъуехьхэм сащы-
шынэркъым, лъагапIэщIэхэр 
къызэрыспэплъэр сощIэри», - 
жеIэ езым. 

ГУГЪУЭТ  Заремэ. 

Катарым щекIуэкI дунейп-
со чемпионатым хиубыдэу 
зэIущIиплI зэхэтащ щэкIуэ-
гъуэм и 25-м. «А» гупым 
щызэхуэзащ Сенегал - Ка-
тар, Нидерландхэр - Эквадор 
къэралхэм я командэ къыхэ-
хахэр. «В» гупым щызэпэщIэ-
тащ Уэльсымрэ Иранымрэ, 
Инджылызымрэ США-мрэ я 
футболистхэр. 

ЕХАНЭ джэгугъуэ махуэм 
Америкэм и Штат Зэгуэтхэм 
Инджылызым бэнэныгъэ гуа-
щIэ драгъэкIуэкIащ. ПэщIэ-
дзэ зэIущIэр Ираным и ко-
мандэм фIы дыдэу дезыгъэ-
кIуэкIа европэ командэр аме-
риканхэм япэлъэщын дэнэ 
къэна, уеблэмэ къыщрагъэ-
кIуэтаи къэхъуащ. ЗэIущIэм и 
япэ Iыхьэм и щытыкIэ нэхъ 
шынагъуэу къэплъытэ хъунущ 
США-м и командэм и пашэ 
Пулишич Кристиан 33-нэ да-
къикъэм перекладинэм зэ ры-
техуар. Ар зэуа топым зыма-
щIэкIэ лъэIэсащ Инджы лы-
зым и командэ къыхэхам и 
 гъуащхьэтет Пикфорд икIи и 
лъэтэкIэм зригъэхъуэжри, и 
гупыр къригъэлащ. Иужьрей-
хэм абы жэуап къыщраты-
жыфар Iыхьэм и кIэухырщ. 
Маунт лъэщу зэуа топыр 
 гъуэм и пкъом пэгъунэгъу 
дыдэу блэлъэтащ. 

КъыкIэлъыкIуэ Iыхьэри 
аме риканхэм нэхъ жыджэру 
къы  щIадзэжащ. Статисти-
кэкIи Инджылызхэм ефIэ-
кIащ. Иужьрей дакъикъэ 
пщы  кIутхум США-м и коман-
дэр нэхъ кIащхъэрэ ебгъэ-
рыкIуэ зэрыхъуам къыхэкIыу 
иджырей чемпионатым щы-
текIуэну зыщыгугъхэр ипэкIэ 
кIуэтащ. Ауэ къахукъуэкIа Iэ-
малхэр и кIэм яхунэмыгъэ-
сауэ, бжыгъэри къызэIуа-
мыхауэ командэхэр зэбгъэдэ-
кIы жащ. 

Нидерландхэмрэ Эквадо-
рымрэ я зэпэщIэтыныгъэр 
До хэ къалэм дэт «Халифа Ин-
тернейшнл» стадионым щы-
зэхэтащ. Чемпионатым япэ 
зэIущIэу КъухьэпIэ Европэм и 
командэм Сенегалым дри-
гъэкIуэкIам и бжыгъэр къы зэ-
Iузыха Гапко Коди иджырей-
ми къыщыхэжаныкIащ. Джэ-
гум зэрыщIидзэрэ дакъикъих 
фIэкIа дэмыкIауэ штраф-
нойм имыхьэу лъэщу топым 
еуа гъуащхьауэм и командэр 
япэ иригъэщащ. Бжыгъэр 
къы зэIуаха нэужь нидерлан-
дхэм я джэгукIэм кIэрагъэ-
хуащ икIи тепщэныгъэр я 
хьэрхуэрэгъухэм иратащ. ЗэIу-
щIэм и япэ Iыхьэм къриу-
быдэу Гапко зэуэу ехъулIэ-
ныгъэ къахуэзыхьа топ за-
къуэращ нидерландхэм я 
 ны къуэкъуэгъухэр зэра  гъэгу-
зэвэфар, я гъуэм зэребгъэ -
рыкIуэфар. Эквадорым апхуэ-
дэу тху къызэрагъэпэщащ. 
За гъэпсэхуну икIыным нэблэ-
гъауэ Эступиньян и хьэрхуэ-
рэгъухэм я гъуэм топ дигъэ-
кIащ, арщхьэкIэ хабзэм къе -
мызэгъауэ къэзылъыта су-
дьям ар хибжакъым. 

ЗэIущIэм и етIуанэ Iыхьэм 
зэрыщIидзэжу щытыкIэр зэ-
пIэ зэрыт хъужащ. Эквадорым 
и капитан Валенсие нэхъ 
жыджэру къыщIэкIащ Ни-
дерландхэм я гъуащхьэхъумэ 
Аке нэхърэ - 1:1. Япэ Iыхьэм 
чемпионатым и хэгъэрейхэм  
я гъуэм топитI дэзыгъэкIа 
 Валенсие зэхьэзэхуэм и 
 гъуащ  хьауэ нэхъыфIхэм яхы-
хьащ. И ехъулIэныгъэм адэ-
кIэ къыпищэфыну пIэрэ абы? 
А зэIущIэм фэбжь щигъуэтауэ 
ирахыжащ ар. 

Бжыгъэр зэхуэдэ хъужа 
нэужь лъэныкъуитIри щтэIэ-
щтаблэу джэгуу хуежьащ икIи 
я зэпэщIэтыныгъэр зэры те-
мы  гъэкIуауэ иухащ. 

Дунейпсо чемпионатым и 
япэ зэIущIэхэм къыщыхагъэ-
щIа Сенегалымрэ Катарымрэ 
щэкIуэгъуэм и 25-м Эль-Ту-
манэ стадионым щызэIу-
щIащ. ЗэпэщIэтыныгъэм и 
япэ дакъикъэхэм щегъэжьауэ 
сенегалхэм тепщэныгъэр зы-
IэщIалъхьащ, арщхьэкIэ еб-
гъэрыкIуэным яхунэгъэсыр-
тэкъым. 21-нэ дакъикъэм 
 Гейе зэуа топыр сантиметр 
бжыгъэкIэ хэгъэрейхэм я 
 гъуэм и пкъом блэлъэтащ. 
Абы зэпэщIэтыныгъэр щIи-
гъэ хуэбжьакъым - бжыгъэр 
гува-щIэхами къызэрызэ-
Iуахынур я фIэщ хъурт хьэ щIэ-
хэм. Апхуэдэуи къэхъуащ. Япэ 
Iыхьэр иухыным дакъикъэ 
зыбжанэ фIэкIа къэмынэ -
жауэ Катарым и гъуащхьэ-
хъумэ  Хухи и штрафнойм иту 
топым блэцIэфтащ, иужькIи 

 Хэгъэрейхэр
зэхьэзэхуэм хокI

джэлащ. КъыхукъуэкIа Iэма-
лыр напIэзыпIэм къигъэсэ-
бэпащ Сенегалым и гъуащ-
хьауэ Диа икIи и командэр япэ 
иригъэщащ. 

Загъэпсэхуу къызэрихьэжу 
Дьедиу бжыгъэр игъэбэ гъуащ 
икIи текIуэныгъэр зи Iэрылъ-
хьэу къэзылъыта Сенегалым 
и джэгукIэр аргуэру нэхъ кIа-
щхъэ ищIыжащ. Абы и фIы-
гъэкIэ Катарыр ипэкIэ кIуэ-
тащ икIи Мохаммед Исмэ-
хьил топ дигъэкIыным 
 пэ гъунэгъу дыдэ хъуат, арщ -
хьэкIэ Сенегалым и гъуащ- 
х ьэтетым абы къригъэгъэ-
защ. ИкIэм-икIэжым Катарым 
и дежкIэ тхыдэм къыхэнэну 
топыр дигъэкIащ Мунтари - 
2:1. 

Апхуэдэу ирагъэкIуэкIмэ, 
щы тыкIэр нэхъыкIэм зэры  -
хуэ кIуэфынур къызыгурыIуа 
африкэ командэр нэхъ 
жыджэр къэхъуащ икIи да-
къикъэ зыбжанэм къриубы-
дэу кIэух бжыгъэр 3:1-м хуэ-
зыгъэкIуа топыр дагъэкIащ. 
Гупым хэтхэм иджыри зэIу-
щIэ зырыз къахуэнэжащ, 
арщ  хьэкIэ япэ джэгугъуитIым 
къыщыхагъэщIа Катарым 
абы кърикIуэнум зыри къы-
хуихьыжынукъым - хэгъэрей-
хэр адэкIэ зэрымыкIуэфынур 
наIуэщ. 

Уэльсымрэ Иранымрэ я зэ-
IущIэр япэ дакъикъэхэм къы-
щыщIэдзауэ жыджэращ. То-
пым джэгупIэ губгъуэм и кум 
мащIэ дыдэрэт зэрызыщи-
Iэжьэр. ЛъэныкъуитIми ебгъэ-
рыкIуэныгъэ шынагъуэ зыб-
жанэ къызэрагъэпэщащ зэ-
пэ щIэтыныгъэм и япэ Iыхьэм 
къриубыдэу. 

ЕтIуанэ Iыхьэри гуащIэт. За-
гъэпсэхуу къызэрихьэжу се-
кундипщIым къриубыдэу Уэ-
льсым и гъуащхьэр пкъом 
 къригъэлащ - япэщIыкIэ Аз-
мун, къыкIэлъыкIуэу Голиза-
де сымэ я топхэм яужькIэ. 

85-нэ дакъикъэр екIуэкIыу 
Уэльсым и гъуащхьэтет Хен-
несси топджэгу хабзэхэр къы-
зэпиудри, судьям джэгум 
къы хихуащ - иджырей чем-
пионатым ар япэу къыщы-
хъуауэ аращ. И штрайфнойм 
къикIа гъуащхьэтетым ириу-
дащ гъуэм хуэкIуэ иран фут-
болистыр. 

ЗэпэщIэтыныгъэм кърикIуэ-
ну бжыгъэм и унафэ щащIар 
зэман нэхъыщхьэм къыщIа-
гъуа дакъикъэхэрщ. 9-м щы-
щу еянэм Ираным къигъэ сэ-
бэпащ зы цIыхукIэ зэрынэ-
хъыбэр икIи япэ ищащ. Щы-
тыкIэр ягъэзэкIуэжыну 
ежэ  жьа Уэльсым и футбо-
листхэм контратакэкIэ пэ-
джэжащ иранхэр икIи кIэух 
бжыгъэр 0:2-м хуагъэкIуащ. 

ЩэкIуэгъуэм и 26-м дуней-
псо чемпионатым и джэгупIэ 
губгъуэхэм щызэпэщIэтащ 
«С» гупым хэт Польшэмрэ 
 Сауд Хьэрыпымрэ, Арген-
тинэмрэ Мексикэмрэ. «D» гу-
пым нэхъ лъэщыр щызэхагъэ-
кIащ Тунисымрэ Австра-
лиемрэ, Франджымрэ Да-
нием рэ. 

Сауд Хьэрыпым и командэ 
къыхэхам  къыхигъэщIа  
нэужь Аргентинэм и гуп нэ-
хъыщхьэр Мексикэм дри-
гъэкIуэкIыну зэIущIэм и япэ 
дакъикъэхэм щегъэжьауэ 
ипэ кIэ кIуэтэну куэд пэплъащ. 
Чемпионатым нэхъ лъэщхэм 
щыхабжэ командэм апхуэ  дэу 
ищIэн хуеящ. АрщхьэкIэ, зэIу-
щIэм и япэ Iыхьэм Аргенти-
нэм къыдэщIхэм я нэгу щIэ-
кIа къым  я   командэм зэры-
щыгугъа джэгукIэ. Зыхъумэ-
жы ныгъэм къаруушхуэ 
ху  хэзыха Мексикэм и футбо-
листхэм зы Iэмали къыхуа-
гъэнатэкъым я хьэрхуэрэ гъу-
хэр я гъуэм къекIуэлIэ фыну. 
ГуащIэншэу къыпщыхъурт ар-
гентинхэм я пашэ Месси Лио-
нели. 

ЗэIущIэм и етIуанэ Iыхьэм 
джэгукIэм зихъуэжащ. Ди Ма-
рие къыIэрыхьа топыр хуигъэ-
жащ Мексикэм и штрафнойм 
пэмыжыжьэу щыт и капи-
таным икIи иужьрейм ар Iэзэ 
дыдэу гъуэм и лъабжьэ плIа-
нэпэм дигъэкIащ. КIэух да-
къикъэхэм бжыгъэр игъэбэ-
гъуащ зэIущIэм къыхыхьа-
гъащIэ Фернандес. ДагъэкIа 
етIуанэ топми Месси хэлIы-
фIы хьащ. Иджырей зэIущIэм 
Лионель щыдигъэкIа топыр 
дунейпсо чемпионатхэм и 
еянэ щыхъуащ икIи абыкIэ 
Месси лъэщIыхьэжащ Криш-
тиану Роналдурэ и лъэп къэгъу 
Марадонэ Диегэрэ. 

Аргентинэм иджыри гугъэ-
хэр иIэщ гупым къыхэкIыну. 
Псори щызэхэкIынур иужьрей 
джэгугъуэу Польшэм дригъэ-
кIуэкIынурщ. 

Дуней псом и иджырей чем-
пион Франджыр зэхьэзэхуэм 
фIы дыдэу хуэхьэзыру 
 къэ кIуащ. Япэ джэгугъуэм 
Авст ралиер 4:1-уэ хэзыгъэ-
щIахэм Данием драгъэкIуэкIа 
 зэ пэ щIэтыныгъэр жыджэру 
къы  щIадзащ, арщхьэкIэ япэ 
Iыхьэм лъэныкъуитIми бжы-
гъэр къызэIуахыным хунэ-
сакъым. 

ЕтIуанэ Iыхьэм зэрыщIи-
дзэжрэ дакъикъэ пщыкIутху 
нэхъ дэмыкIауэ франджыхэр 
япэ иригъэщащ япэ джэгу-
гъуэм къыхэжаныкIа Мбаппе 
Килиан. АрщхьэкIэ гуфIэ-
гъуэр кIэщI дыдэт. Дакъи-             
къибл ихьауэ аращ Данием и 
 гъуащхьэхъумэ Кристенсен 
бжыгъэр зэхуэдэ ищIыжы-
ным. Абы зэщхьэщихуакъым 
Франджым и футболисхэр 
икIи джэгум хухаха зэман 
 нэхъыщхьэр и кIэм нэблэ-
гъауэ и хьэрхуэрэгъухэм я 
 гъуэр иджыри зэ хигъэщIащ 
икIи и командэм текIуэныгъэ 
къыхуихьащ Мбаппе. 

Япэ зэIущIитIми щытекIуа 
франджыхэр чемпионатым 
щыIэ командэхэм ящыщу 
псом япэу гупым къыхэкIащ 
икIи адэкIэ пищэнущ саугъэт 
нэхъыщхьэм щIэбэныным. 

Чемпионатым и япэ джэгу-
гъуэм Аргентинэр хигъащIэу 
ехъулIэныгъэшхуэкIэ къы щIэ-
зыдза Сауд Хьэрыпым и 
к омандэ къыхэхам къыкIэ-
лъы кIуэ зэпэщIэтыныгъэр 
хуэ фIакъым. ЗэIущIэм и япэ 
Iы хьэр иухыным дакъикъэ 
зыбжанэ фIэкIа къэмынэ-          
жауэ полякхэр япэ иригъэ-
щащ  гъуащхьэхъумэныкъуэ 
Зелиньски. Абы хьэрыпхэр 
игъэ гужьеякъым  икIи   адэ- 
кIи  ебгъэрыкIуэным па-               
щащ.  Те къузэныгъэр зэте зы-
мыIыгъэф Польшэм и фут- 
бо листхэм штрафнойм иту 
 хабзэр къызэпаудын  хуей 
х ъуащ - пенальти. Загъэпсэ-
хуну имыкI щIыкIэ щытыкIэр 
зэпIэзэрыт зыщIыжыну Iэма-
лыфI къызыхукъуэкIа Аль 
Давсари пенальтир худэгъэ-
кIакъым. Сауд Хьэрыпым и 
гъуащ хьэхъумэныкъуэр зэуа 
топым гъуащхьэтетым къри-
гъэгъэзащ. 

Хьэрыпхэм джэгум и кIы-
хьагъкIэ тепщэныгъэр яIэ щIэ -
лъами, кIэухым и унафэр ща-
щIар иужьрей дакъикъэхэрщ. 
Сауд Хьэрыпым и гъуащхьэ-
хъумэм и штрафнойм пэ-
гъунэгъуу къыIэщIэщIа щы-
уагъэр Левандовски игъэ-
гъуакъым икIи напIэзыпIэм 
абы топыр къыIэщIихри, зэIу-
щIэм  и бжыгъэр игъэбэ-
гъуащ. Къыхэдгъэщынщи, 
япэ топыр Зелиньски щыди-
гъэкIми сэбэп къыхуэхъуар 
аращ. 

Сауд Хьэрыпым и командэ 
къыхэхар адэкIэ зэпеуэхэм 
хэтыныр куэдкIэ елъытащ 
ещанэ зэIущIэу абыхэм Мек-
сикэм драгъэкIуэкIынум къри-
кIуэнум. 

ЖЫЛАСЭ  Замир.

«Спартак»-м  и  тхыдэм  къыхэнащ
Си тхыгъэм адэкIэ пысщэу зи                     

гугъу фхуэсщIынур зи гъащIэр гуэ хы-                          
пIэ имыIэу «Спартак-Налшык» ко-
мандэм, футболым епха, куэдым 
 фIыуэ ялъагъу, пщIэ ин зыхуащI щIа-
лэщ.

ЩыIэу къыщIэкIынкъым и псэр хуэ-
пабгъэу лэжьыгъэм бгъэдэтым, абы 
къыпэкIуа пщIэмрэ щIыхьымрэ зылъа-
гъуж цIыхум нэхъ насыпыфIэ. Ап-
хуэдэщ кIэухыншэу фIыщIэ зыхуэфа-
щэ, щIалэ дыдэу зи зэфIэкIрэ ехъу-
лIэныгъэкIэ пщIэ къэзылэжьауэ но- 
бэр къыздэсым ар хэзыгъахъуэ зэпыт 
Наурыз Басир Пщымахуэ и къуэр. Зы 
лъэныкъуэкIэ гуапэщ икIи тыншщ 
зэфIэкI зиIэ, республикэм щыпсэум и 
нэхъыбапIэм фIы дыдэу яцIыхум 
 утетхыхьыныр, зэрыгурыIуэгъуэщи, 
ауэ гугъэзагъэу, щыщIэныгъэншэу, зэ-
щIэкъуауэ къэбгъэлъэгъуэныр икъукIэ 
гугъущ. Апхуэдэу щытми, Налшык и 
«Спартак» футбол командэм и капитан 
нэсу щыта, дэщIакIуэхэм фIыуэ ялъа-
гъуу къекIуэкIа, нобэми пщIэшхуэ зыху-
ащI, зи Iэзагъэр ящы-мыгъупщэж 
цIыху нэмысыфIэм иджы ри зэ гулъытэ 
хуэтщIыныр зэры мы лейм шэч хэлъ-
къым. 

Наурыз Басир,   дунейм нэхъ щида-
хэгъуэ гъатхэм, 1955 гъэм мэ лы-
жьыхьым и 8-м, Шэджэм  районым 
 хиубыдэ Нартан къуа жэшхуэм къыща-
лъхуащ. Дауи, «Спар так»-м и зы джэ-
гугъуэ и шынэхъыжьым зэрыздишам-
рэ Налшык-            рэ Нартанрэ зэрызэпэ-
гъунэгъумрэ  къы   щежьагъэнущ щIа-
лэр футболым дихьэхын къудейм 
къыщымынэу, ар и гъащIэм и Iыхьэ 
зэрыхъуар. Пэублэу абы къалащхьэм 
и зы ныбжьыщIэ командэм щыджэгу-
ну къе хъулIащ. Нэхъыщхьэращи, 
ипэкIэ зэ фIэкI иIэу Налшык и 
«Спартак»-м хэта, футболымкIэ и гъэ-
сакIуэ Воросков Игорь и командэм хи-
убыдащ. Нэхъ къыдэкIуэтея иужь, 
спортым и мастер, футболист 
цIэрыIуэу диIа, иужькIэ тренеру лэжьа 
Ильин Валерий и командэм щыджэ-
гуащ. И Iэзагъэм пасэу гу къылъа-
тэри, Басир 9-нэ классым щIэсу ха-
гъэхьащ республикэм и чемпионатым 
ехъулIэныгъэ иIэу хэт «Нарт» балигъ 
командэм (Нартан  къуажэ). ЩIалэм и 
гъащIэмрэ фут болымрэ зэгуэхыпIэ 
зэримыIэнур, ехъу лIэныгъэ къы зэ-
рыпэплъэр гуры Iуэ гъуэт. Псом ящ-
хьэращи, ныбжьыщIэ гъэсам пщIэ 
лей къыхуащIырт, дзыхь кърагъэзырт. 
Дзэм щраджам къу лыкъу щищIар Че-
хословакиерати, Нау рызым  футбол 
джэгуным пищэну абыи Iэмал щигъуэ-
тащ, ехъулIэ ныгъэ иIэу ар хэтащ зэ-
хьэзэхуэ зэ мылIэу жьыгъуэхэм. 1975 
гъэм къигъэзэжа иужь, абы и спорт 
гъа щIэр Нарткъалэ  и АТП-м и коман-
дэм щыпищащ, мы гувэуи республи-
кэм и  чемпионатым етIуанэ увыпIэр 
къы щахьащ. КIэух зэIущIэм, Басир 
хьэрхуэрэгъухэм я  гъуэм топыр плIэ 
дигъэкIын хузэфIэ кIами, ар ири-

къуакъым текIуэныгъэр зыIэрагъэхьэу 
бжьыпэр яубыдын пап щIэ. Ауэ псы-
хэкIуадэ хъуакъым а  джэгугъуэм 
 щIалэм къыщигъэлъэгъуа зэфIэкIыр. 
Абы гулъытэ къы хуэ зыщIа, футболист 
цIэрыIуэу диIа, тренер Iэзэу лэжьа 
Лъэрыгу Казбек и  чэнджэщкIэ Нал-
шык и «Спартак»-м ираджащ, и 
лъэкIыныгъэр здынэсыр ягъэунэхуну. 
Абы щыгъуэ ди респуб ликэм и коман-
дэ пашэм и тренеру лажьэрт Крутиков 
Анатолий. Ар Мэзкуу и «Спартак»-м 
хэту СССР-м и чем пион хъуат, футбо-
лист цIэрыIуэу  къекIуэкIа, иужькIэ 
гъэсакIуэу лэжьа щIалэт. Нэхъ иужькIэ 
абы и пIэ Наур зокъуэ Юрэ ирагъэу-           
вауэ щытыгъащ. Ауэ ди командэр 
зыхэт етIуанэ лигэм пашэныгъэ къы-
щихьами, абы щыгъуэ щыIа хабзэм 
ипкъ иткIэ, дэ тхуэдэу,  нэгъуэщI гупым 
бжьыпэр щызыубыда, япэ лигэм 
щIэбэн, Вильнюс и «Жальгирис»-м 
дыдэджэгун хуей  хъуащ. Нэхъ лъэ-
щыр япэ зэIущIитIым наIуэ къищIа-
къым. ТIуми зэрызэ бжыгъэр 1:0-у, 
щхьэж            и унэ текIуэныгъэ къыща-
хьащ. Еща нэу ахэр Кишинев щы зэ-
дэджэгуат. Ди «Спартак»-м и дэ-
щIакIуэхэм егъэ леяуэ гущIыхьэ ящы-
хъуат, фIыуэ  ялъагъу командэр 2:1-уэ 
къыхагъащIэу, дызыхэта гупым ды-
къызэрыхэнэжар. Абы иужьщ Наурыз 
 Басир, илъэс 22-рэ  ныбжьым иту, 
утыку шхуэм къыщихьар. «Спартак»-м 
 къалэну хуагъэуват япэ лигэм игъэ-
зэжыну. Абы къыхэкIыуи, зэхъуэкIы-
ныгъэшхуэ командэм игъуэтат. Трене-
ру кърагъэблэгъащ Золо ту хин Иван. 
Абы мымащIэу джэ гуа кIуэ хэр къищ-
тащ, икIи я мурадыр кIэщI дыдэу зэра-
гъэхъулIэри, СССР-м и япэ лигэм 
ягъэзэжат.

А зэманым щы щIэдзауэ Басир джэ-
гугъуэ 511-рэ «Спартак»-м щри-
гъэкIуэкIащ, икIи хьэр хуэрэгъухэм я 
гъуэм топи 118-рэ  дигъэкIыфащ. Мыб-
деж къыхэгъэщыпхъэщ 1983 гъэм 
щыщIэдзауэ  футбол джэгун иухыху, 
(илъэсипщIкIэ) Наурызыр ди командэ 
пажэм и капи тану зэ рыщытар, 
емызэшыжу зэры ху щIэкъуар 
дэщIакIуэхэр игъэгуфIэ ным. Куэдым 
гуапэ ящыхъуат, езы  Басир 
зыпэмыплъат СССР-м щыпашэ, Мэз-
куу и «Спартак»-м и тренер цIэ рыIуэ 
Бесков Константин и командэм ар 
зэрыригъэблэгъар. Ауэ республикэм и 
спорт унафэщIхэм ар Нау рызым 
 хуагъэдэхэным ипIэкIэ, ерыщу къы-
паубыдри, ягъэкIуакъым. Абыхэм къы-
зэралъытэмкIэ, сабийхэр футболым 
хуигъасэмэ, сэбэпрэ пщIэуэ иIэнур 
куэдкIэ нэхъыбэт. Апхуэдэуи  хъуащ 
илъэс куэдкIэ дэщIакIуэхэр     зыгъэгу-
фIэу къекIуэкIар, мытIысыжауэ Iэпщэ 
Александр и цIэр зезыхьэ  школым ныб-
жьыщIэхэм ядэлажьау щыIэщи, езым 
ещхь хъун куэд гъуэгу тригъэхьэ-                   
фэну ди гуапэ. Уи Iуэху дахэ ухъу,                   
Басир!

ШЭФИЙ Аслъэн.

Мы махуэхэм Джэрмэншык 
 къуа жэм зэхыхьэшхуэ щекIуэкIащ. 
Курыт еджапIэм щагъэлъэпIащ  
къуа жэм и зыужьыныгъэм, шко-
лым и зэфIэгъэувэныгъэм зи гуа-
щIэ хэзылъхьа, егъэджакIуэу, лэ-
жьы гъэ зэхуэмыдэхэм я къызэ-
гъэпэщакIуэу зи гъащIэр езыхьэкIа, 
«РСФСР-м егъэджэныгъэмкIэ и от-
личник» дамыгъэр зыхуагъэфэща, 
«Джэрмэншык жылэм щIыхь зиIэ и 
къуажэдэс» цIэ лъапIэр зезыхьэ 
ЛIуп Нурхьэлий Данил и къуэр 
илъэс 90 зэрырикъур. 

НЭХЪЫЖЬЫФIЫМ и махуэшхуэр 
дагъэлъэпIэну зэхуэсым къеблэгъащ 
Аруан районым и ветеранхэм я зэ-
гухьэныгъэм и тхьэмадэ Езий Юрэ, 
илъэс куэдкIэ школым щылэжьа, 
егъэджэныгъэмкIэ ветеран Къумы-
къу Сэрэбий, къуажэм щыщ нэ-
хъыжьхэр, егъэджакIуэхэр. Зэхыхьэр 
икъукIэ удэзыхьэхыу, адыгэбзэ да-
хэкIэ гъэпсауэ иригъэкIуэкIащ Джэр-
мэншык курыт еджапIэм адыгэб-
зэмрэ литературэмкIэ и егъэджакIуэ 
ГъукIэпщокъуэ Iэсят. 

- Къуажэдэсхэм пщIэ зы хуэтщI ЛIуп 
Нурхьэлий и махуэр дэдгъэлъэпIарэт 
жаIэу нобэ ди еджапIэм къеблэгъа-
хэм псоми сэлам гуапэ фызох. 
«Жыгыр зыгъэдахэр пхъэщхьэмыщ-
хьэращ», - жаIэ. ЦIыхур зыгъэдахэр и 
IуэхущIафэрщ. IуэхуфI дахэ и Iэужьщ, 
гъуэгу дахэ ди къуажэм щыпхишащ, 
ди еджапIэм илъэс тIощIым нэбла-
гъэкIэ егъэджакIуэуи унафэщIуи 
щылэжьащ Нурхьэлий, - къызэIуихащ 
зэхыхьэр Джэрмэншык къуажэ дэт 
курыт еджапIэм и унафэщI Иуан 
Жаннэ. - ИлъэсийкIэ школым и уна-
фэ щIым гъэсэныгъэмкIэ и къуэдзэу 
сылэжьэхукIэ, зы Iуэхугъуи едгъэ-
кIуэкIакъым ди нэхъыжьыфI Нур-
хьэлий ди жьантIэм къыдэмысу. Ар 
хэтмэ, ди сыт хуэдэ Iуэхури дахэу, 
хьэлэмэту зэрекIуэкIынум шэч къы-
тесхьэртэкъым. 

КъыдэкIуэтей щIэблэр егъэджэ-
ным рэ гъэсэнымрэ хэлъхьэныгъэ-
шхуэ зэрыхуищIам, и ныбжьыр илъэс 
90 зэрырикъум папщIэ Джэрмэншык 

курыт еджапIэм и щIыхь тхылъыр 
ЛIуп Нурхьэлий къыхуигъэфэщащ 
Иуан Жаннэ. 

Нурхьэлий зэи щхьэх ищIакъым. 
Емызэш цIыхурщ зыхузэфIэкIынур 
абы къикIуа гъащIэ гъуэгуанэм 
хуэдэр. IуэхугъуэфIхэмкIэ гъэнщIауэ 
екIуэкIа илъэсхэм къагъэлъэгъуащ 
ар зи мурадым ерыщу хуэкIуэ, зи Iэна-
тIэр зыгъэкIуатэ творческэ лэжьа-
кIуэу, унафэщI IэкIуэлъакIуэу зэры-
щытыр. Джэрмэншык къуажэ еджа-
пIэм епхащ ЛIупым и гъащIэ хьэлэ-
мэтыр. Еджэныр къиухри, дипломыр 
иIыгъыу 1958 гъэм абы къигъэзэжат 
урысыбзэмрэ литературэмкIэ егъэ-
джакIуэу. Зи къалэнхэр дагъуэншэу 
зыгъэзащIэ Нурхьэлий, илъэсипщI 
дэкIри, къыхуагъэфэщащ къуажэ 
школым и унафэщI къалэныр. Илъэс 
11-кIэ ар пэрытащ а лэжьыгъэ мы-
тыншым. Джэрмэншык школыр Ар-
уан щIыналъэм щынэхъыфIхэм 
яхэту, езыр унафэщI пэрытхэм ящы-

щу къэгъуэгурыкIуащ а лъэхъэнэм. 
ЛIупым зэрыдэлэжьа илъэсхэм 

ящыщу гукъинэж ящыхъуахэр къы-
зэхуэсахэм хуаIуэтэжащ зэман кIыхь-
кIэ курыт еджапIэм и егъэджакIуэу 
щыта Къумыкъу Сэрэбий, Езий Юрэ, 
къуажэдэс нэхъыжьхэм. 

Къэпсэлъэныгъэхэр щызэпагъэу-
хэм зэхуэсым къекIуэлIахэм усэхэм-
кIэ, уэрэдхэмрэ къафэхэмкIэ я нэгу 
зрагъэужьащ еджапIэм и гъэсэн 
цIыкIухэм. 

Зауэмрэ лэжьыгъэмрэ я ветеран-
хэм я зэгухьэныгъэм и унафэщIу 
щылэжьа илъэсхэм зэфIиха лэжьы-
гъэ купщIафIэхэм я щыхьэту Езий 
Юрэ абы къритыжащ Ветеранхэм я 
урысейпсо зэгухьэныгъэм къыхуи-
гъэфэща «ЩIыхь дамыгъэ» бгъэ-
хэIур.

Нурхьэлий и IуэхущIафэ псори къы-
гуэхыпIэ имыIэу къуажэм пыщIауэ 
щытащ. Игури и псэри зэтар, и сабии-
гъуэри, щIалэгъуэ дахэри, и балигъ 

гъащIэри щыкIуар Джэрмэншыкщ. 
Абы зэдихьыфырт къулыкъури, жыла-
гъуэ лэжьыгъэри, лъэпкъ Iуэхури. 

Хэкупсэ цIыхум и зэфIэкIыр инщ. 
Колхозым и парт организацэм и се-
кретару щылэжьами, ар и IэнатIэм 
пэрытащ и къару емыблэжу. Зыдэ-
лэжьари зыхуэлэжьари къуажэдэсхэ-
ращ. Зауэмрэ лэжьыгъэмрэ я вете-
ранхэм я зэгухьэныгъэм и унафэщIу 
лэжьэн зэрыщIидзэрэ псапащIэ Iуэху 
куэд абы къызэригъэпэщащ. Абы и 
нэIэ зэи щIэкIакъым зауэм хэкIуэда-
хэм я унагъуэхэр. Къуажэм дэт фэ-
еплъым деж зы илъэси къэмынэу на-
къыгъэм и 9-мрэ мэкъуауэгъуэм и 22-
мрэ зэхуэсхэр щокIуэкI. 

Сыт хуэдэ IэнатIэм пэрымытами, 
ЛIуп Нурхьэлий зэи IэщIыб ищIакъым 
гупсэхугъуэ къезыту дэзыхьэх Iуэху-
гъуэр - ар тхэнырщ. Джэрмэншык 
къуа жэм и тхыдэм, абы и зыужьыны-
гъэм, дэса нэхъыжьыфIхэм я псэ-
емыблэж лэжьыгъэм теухуа тхыгъэ 
куэд къытрыригъэдзащ абы рес-
публикэ, район газетхэм, радиомкIи 
телевиденэмкIи нэтынхэр къитащ. 

«Дэтхэнэ цIыхури балигъ хъуауэ 
къыщыплъытэнур и унагъуэм, лъэп-
къым яхуэгъэзауэ ихь жэуаплыны-
гъэр нэсу зыхищIэ щыхъуам дежщ. 
Унагъуэрщ, укъыщалъхуа щIыналъэ 
цIыкIурщ адэжь хэкум щыщIидзэр. 
Си дежкIэ ар Джэрмэншык жылэрщ, 
лъабжьэ къызэзыта унагъуэрщ, къа-
ру къысхэзылъхьа си лъэпкъырщ», - 
щетх Нурхьэлий и «Джэрмэншык» 
тхылъым. 

2003 гъэм къыщыщIэдзауэ ЛIуп 
Нурхьэлий и IэдакъэщIэкIыу тхы-
лъитху дунейм къытехьащ: «Джэр-
мэншык» (2003), «Зауэм фызабэ 
ищIахэмрэ абыхэм я бынхэмрэ» 
(2009), «Джэрмэншыкыр илъэс 85-рэ 
ирокъу» (2012), «Джэрмэншык дэс 
ЛIупхэмрэ абыхэм я щIэблэмрэ» 
(2013), «Джэрмэншыкымрэ абы и 
цIыхухэмрэ» (2015). 

КъигъэщIа ныбжьым къимыгъэ-
дзыхэу, кърихьэлIэ лэ жьыгъэри къы-
те мыхьэлъэу, ноби етIысэхыркъым 
ЛIуп Нурхьэлий. Абы и зэфIэкIым 
зэрыхэмыщIым и щы хьэтщ иджып-
стуи жыджэру цIыхубэм зэрахэтыр, 
жылагъуэ къалэну и пщэм дэлъыр  
нэхъ мащIэ зэримыщIыр. Нэхъыжь-
хэм ядолажьэ, нэхъыщIэхэр еущий, 
щIэблэр егъасэ. 

